
Cofnodion wedi’u cadarnhau 
 

Teitl y cyfarfod:  Amgueddfa Cymru – Sesiwn Agored Bwrdd yr 
Ymddiriedolwyr 

Dyddiad y Cyfarfod:  Dydd Iau 28 Medi 2023 am 11:00 – 14:00 

Lleoliad:  Amgueddfa Genedlaethol y Glannau, Abertawe a thrwy 
Zoom 

Aelodau’r Bwrdd a 
oedd yn bresennol:  

Kate Eden, Cadeirydd 
Hywel John  
Carol Bell  
Yr Athro John Hunt 
Ameerah Mai 
Rachel Hughes 
Abigail Lawrence 
Michael Prior 
Cai Wilshaw 
Freya Stannard 
 

Aelodau o’r Tîm 
Gweithredol a oedd 
yn bresennol:  

Jane Richardson, Prif Weithredwr 
Phil Bushby, Cyfarwyddwr Adnoddau Corfforaethol 
Nia Williams, Cyfarwyddwr Addysg a Rhaglenni Cyhoeddus 
Nia Elias, Cyfarwyddwr Datblygu Busnes  
Kath Davies, Cyfarwyddwr Casgliadau ac Ymchwil 
Janice Lane, Cyfarwyddwr Profiad Ymwelwyr 

Unigolion 
ychwanegol a oedd 
yn bresennol:  

Elizabeth Connolly (Pennaeth Adnoddau Dynol) 
Rhodri Davies, Pennaeth Marchnata a Chyfathrebu 
Ian Williams, Dirprwy Gyfarwyddwr Diwylliant, Llywodraeth 
Cymru 
Phillip Roberts, Tîm Nawdd Llywodraeth Cymru 
Ioan Davies (Cyfieithydd) 
Sian Jones (Cyfieithydd Zoom) 

Datganiadau o 
fuddiant: 

Ni wnaed unrhyw ddatganiadau o fuddiant. 

Ymddiheuriadau:    Owen Hathway, Ymddiriedolwr 
Catherine Duigan, Ymddiriedolwr 
Richard Thomas, Ymddiriedolwr 
Peter Holt, Prif Swyddog Gweithredu Dros Dro 
 

Ysgrifenyddiaeth:  Mark Petherick, Rheolwr Llywodraethu Corfforaethol 

Eitem 1. Agor y cyfarfod 

1. Diolchodd y Cadeirydd yn ffurfiol i’r Uwch Dîm Gweithredol, yr 
Ymddiriedolwyr a staff am y croeso cynnes a gafodd yn ystod y mis 
diwethaf. 

2. Mynegodd y Cadeirydd ei bod yn fraint enfawr cael eistedd yma fel 
Cadeirydd, ac y byddai’n gwneud ei gorau glas i gefnogi’r gwaith y mae’r 
amgueddfa anhygoel hon yn ei wneud ledled Cymru. 

 
3. Croesawodd y Cadeirydd bawb i’r cyfarfod a rhoddodd groeso arbennig i 

Jane Richardson i’w chyfarfod cyntaf fel Prif Weithredwr newydd yr 
Amgueddfa. 
 

4. Dywedodd y Prif Weithredwr ei bod yn falch iawn o ymuno â’r tîm a’i bod 
eisoes wedi mwynhau ei dyddiau cyntaf yn yr Amgueddfa yn dod i 
adnabod yr Uwch Dîm Gweithredol a threulio amser gyda staff Sain 
Ffagan ac Amgueddfa Genedlaethol Caerdydd. Eglurodd mai ei 
blaenoriaethau cyntaf wrth weithio’n rhan amser oedd dod i adnabod y 
bobl a’r lleoedd, a’i bod yn edrych ymlaen yn fawr at gwrdd â phawb 
wyneb yn wyneb dros y misoedd nesaf. 

 
5. Cadarnhaodd y Prif Weithredwr y byddai’n ymgymryd â’i rôl yn llawn 

amser o 4 Tachwedd 2023 ac y byddai’n edrych ar flaenoriaethau 
allweddol fel y strwythur a’r heriau ariannol a’r ffordd roedd yr 
Amgueddfa wedi’i siapio. 

 
6. Cadarnhaodd y Cadeirydd fod sawl un yn ffarwelio â ni heddiw ac mai 

dyma fydd cyfarfod olaf yr Ymddiriedolwr CB gan y byddai’n rhoi’r gorau 
i’w rôl fel ymddiriedolwr a Chadeirydd dros dro’r Amgueddfa ddiwedd mis 
Medi. Cafwyd cadarnhad pellach y byddai’n dweud mwy i gydnabod hyn ar 
ddiwedd y cyfarfod.  

7. Hefyd, dywedodd y Cadeirydd mai dyma fydd cyfarfod olaf y Prif Swyddog 
Gweithredu Dros Dro gan y byddai’n gadael yr Amgueddfa ddiwedd mis 
Hydref. Diolchodd y Cadeirydd, yr Ymddiriedolwyr a’r Uwch Dîm 
Gweithredol i PH am ei waith caled ac am gamu i’r adwy fel Prif Swyddog 
Gweithredu dros dro yr Amgueddfa. 

8. Roedd y Cadeirydd yn drist i hysbysu bod yr Ymddiriedolwr RH wedi 
cyflwyno ei ymddiswyddiad ers y cyfarfod diwethaf.  Yn ystod ei gyfnod, 
roedd RH wedi darparu cryn brofiad ac arbenigedd i’r Amgueddfa yn y 
sectorau addysg a llywodraethu. Fe wnaeth y Cadeirydd, yr 
Ymddiriedolwyr a’r Uwch Dîm Gweithredol ddiolch yn ddiffuant i RH am ei 
wasanaeth, a’i ymroddiad i’r Amgueddfa a dymuno’r gorau iddo yn ei rolau 
eraill ym mywyd cyhoeddus Cymru.  

9. Dywedodd y Cadeirydd fod ymadawiad RH yn ein hatgoffa o’r gwaith 
pwysig rydyn ni fel Ymddiriedolwyr yn ei wneud fel aelodau’r bwrdd.  

10. Pwysleisiodd y Cadeirydd ei bod hi’n bwysig bod y Bwrdd yn rhywle lle 
gallai Ymddiriedolwyr a’r Uwch Dîm Gweithredol deimlo’n gyfforddus i 
godi materion a dweud eu dweud heb orfod dal yn ôl. Mynegodd y 
Cadeirydd ei bod am weithio mewn diwylliant agored a thryloyw sy’n 
croesawu her adeiladol a pharchus ac y byddai’r Amgueddfa a phawb dan 
sylw yn gryfach o’r herwydd. 

11. Derbyniwyd ymddiheuriadau gan Owen Hathway, Catherine Duigan, 
Richard Thomas a Peter Holt, Prif Swyddog Gweithredu Dros Dro. 

 
Eitem 2. Adolygu cofnodion a chamau gweithredu 

12. Adolygwyd cofnodion y cyfarfod cyhoeddus a gynhaliwyd ar 29 Mehefin 
2023. 
 

13. Gofynnodd yr Ymddiriedolwr FS a fyddai modd ychwanegu datganiad at y 
cofnodion diwethaf ei bod hi’n cael ei chyflogi gan y Natural History 
Museum a bod cyfeiriad at yr Amgueddfa honno o fewn papurau’r 
cyfarfod. 
 

14. Ni chodwyd unrhyw gamau gweithredu pellach. 

 
PENDERFYNWYD: Ar ôl ychwanegu’r uchod, cymeradwyo cofnodion y cyfarfod 
cyhoeddus a gynhaliwyd ar 29 Mehefin 2023. 
 
Eitem 3. Adolygu Log Gweithredu Cyhoeddus o’r cyfarfod a gynhaliwyd ar 29 
Mehefin 2023  

 
15. Cadarnhaodd y Rheolwr Llywodraethu Corfforaethol fod gwaith ar y gweill 

yn erbyn y camau gweithredu isod. 
 
Eitem 6. Adroddiad Chwarterol i’r Bwrdd – cyflawni yn erbyn y Cynllun 
Gweithredu Ehangu Ymgysylltiad – Roedd cyfarfod ar y cyd rhwng 
Ymddiriedolwyr ac aelodau o gyngor Cyngor Celfyddydau Cymru wedi’i 
drefnu ar gyfer yr hydref. 
 

Eitem 14. Adroddiad Arfarniad a Matrics Sgiliau yr Ymddiriedolwyr – 
Cyflwyniad – Rheolwr Llywodraethu Corfforaethol i gysylltu â sefydliadau 
hanesyddol Cymru. 

16. Cadarnhaodd y Rheolwr Llywodraethu Corfforaethol fod holl gamau 
gweithredu’r cyfarfod wedi’u cwblhau. 
 

PENDERFYNWYD – Nodi’r wybodaeth ddiweddaraf o’r log gweithredu agored. 

Eitem 4. Diweddariad gan y Cadeirydd  
 

17. Diolchodd y Cadeirydd i’r Rheolwr Llywodraethu Corfforaethol am drefnu 
ei chyfnod cynefino a chadarnhaodd ei bod bellach wedi cwrdd â’r holl 
Uwch Dîm Gweithredol ac Ymddiriedolwyr. Cadarnhaodd ymhellach y 
byddai’n ymuno â’r Prif Weithredwr ar ymweliadau safle gan ddechrau 
gyda Nantgarw a Big Pit yr wythnos nesaf.  

18. Cadarnhaodd y Cadeirydd fod Cyfrifon yr Amgueddfa ar gyfer 2021 – 2022 
wedi cael eu cymeradwyo gan y bwrdd mewn cyfarfod ar y cyd o’r 
Pwyllgor Archwilio, Risg a Sicrwydd (ARAC) a’r Pwyllgor Cynllunio, 
Perfformiad ac Adnoddau (PPRC) – a gynhaliwyd ar 21 Medi 2023. Roedd 
disgwyl i’r cyfrifon gael eu cyhoeddi ganol mis Hydref. 

19. Nid oedd dyddiad wedi’i gadarnhau eto ar gyfer archwiliad o gyfrifon 
2022/2023 yr Amgueddfa. Roedd y Cadeirydd a’r Prif Weithredwr wedi 

anfon llythyr ar y cyd at yr Archwilydd Cyffredinol i ofyn am ddyddiad 
cychwyn, er mwyn bwrw ymlaen â hyn heb unrhyw oedi pellach. 

20. Cadarnhaodd y Cadeirydd ei bod hi a’r Prif Weithredwr wedi mynychu eu 
cyfarfod chwemisol cyntaf gyda’r Dirprwy Weinidog ddydd Mawrth i 
drafod blaenoriaethau cychwynnol ac uniongyrchol yr Amgueddfa. Roedd 
hyn yn cynnwys y sefyllfa ariannol bresennol a’r sefyllfa ariannol i ddod, 
cynlluniau i fwrw ymlaen â’r Adolygiad Teilwredig, a’r strategaeth ar gyfer 
diogelu’r casgliadau ac ystadau cenedlaethol.  

21. Cadarnhaodd y Cadeirydd y byddai cyfarfod cyntaf Pwyllgor Gorchwyl a 
Gorffen yr Adolygiad Teilwredig yn cael ei drefnu ar gyfer mis Hydref. 

 
22. Roedd y Cadeirydd yn falch o adrodd bod Rhys Evans wedi’i benodi gan 

Lywodraeth Cymru i fod yn Is-gadeirydd yr Amgueddfa ac y byddai’n 
dechrau ei swydd ar 1 Hydref 2023. 

PENDERFYNWYD: Nodi diweddariad llafar y Cadeirydd. 

Eitem 5.  Uchafbwyntiau Chwarterol Amgueddfa Cymru – cyflwyniad llafar 
Cyflwynwyr: Uwch Dîm Gweithredol 
 

23. Cyflwynodd yr Uwch Dîm Gweithredol ei uchafbwyntiau chwarterol i’r 
Ymddiriedolwyr a oedd yn cwmpasu’r meysydd canlynol. 
 
• Ein Hwyluswyr 
• Nifer yr Ymwelwyr 
• Cefnogwyr ac Ymgysylltu â Rhanddeiliaid 
• Digwyddiadau Cyhoeddus 
• Arddangosfeydd 
• Addysg ac Wythnos Addysg Oedolion 
• Casgliadau ac Ymchwil  

 
24. Byddai copi o’r cyflwyniad a’r uchafbwyntiau yn cael ei ddosbarthu gyda’r 

cofnodion. 
 

25. Diolchodd y Cadeirydd i’r Uwch Dîm Gweithredol, ar ran y Bwrdd, am 
gyflwyniad cynhwysfawr, llawn gwybodaeth, a oedd yn amlygu’r holl waith 
cadarnhaol a wnaed yn ystod y chwarter diwethaf. 

 
26. Ar ôl i’r Ymddiriedolwyr bwyso a mesur y cyflwyniadau a’r holl faterion a 

goblygiadau sydd ynddynt 
 

PENDERFYNWYD: Nodi uchafbwyntiau chwarterol yr Uwch Dîm Gweithredol. 
 
Ar y pwynt hwn o’r agenda, cyflwynodd y Cadeirydd eitem 9, Diweddariad 
Chwarterol ar Ddatblygu Cynaliadwy, gan fod y Cyfarwyddwr Profiad Ymwelwyr 
yn gorfod gadael i fynychu cyfarfod arall. 
 
Eitem 9. Diweddariad Chwarterol ar Ddatblygu Cynaliadwy  
Cyflwynydd: Janice Lane, Cyfarwyddwr Profiad Ymwelwyr 
 

27. Yn dilyn cyflwyno Cynllun Gweithredu Datblygu Cynaliadwy Sylfaenol yng 
Nghyfarfod Bwrdd Rhagfyr 2022, darparodd y Cyfarwyddwr Profiad 

Ymwelwyr y diweddariadau canlynol ar weithgareddau yn ystod chwarter 
dau a oedd yn cwmpasu Gorffennaf – Medi 2023. 

 
Datgarboneiddio a chynhyrchu ynni adnewyddadwy 

 
28. Mae ein projectau datgarboneiddio yn parhau i wneud cynnydd. Ar ôl 

cwblhau gwaith dylunio ac ymchwilio yn 22/23 a dechrau 23/24, gwaith 
paratoi a chynllunio oedd y rhan fwyaf o’r gwaith eleni. Bydd yn cael ei 
gwblhau yn y flwyddyn ariannol nesaf pan fyddai cyllid cyfalaf craidd neu 
gyllid Salix ar waith. Roedd y tîm adeiladau hefyd yn comisiynu cynlluniau 
rheoli carbon ar gyfer ei holl amgueddfeydd. 
 

29. Dyrannwyd dyfarniad grant ychwanegol Llywodraeth Cymru ar gyfer 
datgarboneiddio gwerth £1.25m dros dair blynedd fel £200,000 22/23 
(gwariant wedi’i gyflawni) £750,000 23/24 a £300,000 24/25. Roedd y 
llythyr grant ffurfiol yn cadarnhau bod cyllid eleni bellach wedi’i dderbyn ac 
roedd disgwyl i’r Amgueddfa adrodd ar ei chynnydd i Lywodraeth Cymru 
fel rhan o amodau’r cyllid hwn. 
 

30. Nododd yr adroddiad waith ar brojectau ar draws safleoedd yr Amgueddfa 
a ariannwyd drwy’r grant uniongyrchol hwn gan Lywodraeth Cymru. 
Roedd y pwyslais ar ymyrraeth carbon isel a datgarboneiddio trwy newid 
ffynhonnell ynni, isfesuryddion a gwaith arae ffotofoltäig ac inswleiddio. 
 

31. Fel rhan o’r adolygiad rheoli gwastraff, adolygwyd cyflwyniadau gwastraff 
sero net. Ar gyfer adroddiad 22/23, roedd yr Amgueddfa wedi ailasesu 
data gwastraff ac roedd yr adroddiad yn adlewyrchu asesiad llawer mwy 
cywir o ffrwd gwastraff sefydliadol Amgueddfa Cymru. O ganlyniad, mae’r 
cyflwyniadau ar gyfer Gwastraff wedi dangos gostyngiadau sylweddol o’i 
gymharu â blynyddoedd blaenorol. Cyflwynwyd adroddiad sero net 
Amgueddfa Cymru 22/23 i Lywodraeth Cymru ar 4 Medi 2023. 
 

32. Roedd y Cyfarwyddwr Profiad Ymwelwyr yn falch o nodi bod yr adroddiad 
Ynni 22/23 a gwblhawyd yn ddiweddar gan yr Adran Adeiladau yn dangos 
gostyngiad sylweddol mewn allyriadau CO2, sef 29% ers blwyddyn sylfaen 
2019/20. Roedd hefyd yn dangos gwelliant o flwyddyn i flwyddyn o 13.6%. 
Roedd y gwelliannau mawr hyn o ganlyniad i sawl ffactor, yn rhannol o 
ganlyniad i ddefnyddio ffactorau trosi gwahanol i asesu’r defnydd o drydan 
oherwydd ‘gwyrddu’ y grid cenedlaethol, ond hefyd gwelliannau i ystad yr 
Amgueddfa i ffynonellau pŵer is mewn carbon. 
 
Adfer tir a natur 

 
33. Lansiwyd project GwyddNi yn Sain Ffagan Amgueddfa Werin Cymru a 

ariannwyd gan Grant Buddsoddi mewn Coetir Cronfa Treftadaeth y Loteri 
Genedlaethol ym mis Mai 2023. 
 

34. Bu tîm a gwirfoddolwyr Coleg Caerdydd a’r Fro yn clirio’r fynedfa i goetir 
GwyrddNi y tu ôl i Sefydliad y Gweithwyr Oakdale. Ymunodd 
gwirfoddolwyr corfforaethol Banc Lloyds â’r Tîm Amaethyddol ar 13 Medi i 
glirio’r llwybrau troed drwy 4 o’r 6 coetir. Ni fyddai’r llwybrau troed hyn 
ond yn cael eu defnyddio fel llwybrau ar gyfer y gwaith coed dros y gaeaf 

wedyn, gan darfu cyn lleied â phosib ar fyd natur. Ymwelodd tîm Maint 
Cymru â’r fferm i drafod gwelliannau y gallai’r Amgueddfa eu gwneud i 
gyfrannu tuag at eu hymgyrch ‘Cenedl Dim Datgoedwigo’ gan gynnwys 
ystyried porthiant anifeiliaid sy’n rhydd o olew palmwydd a soi. 
 
 
Ymgysylltu â staff a gwirfoddolwyr 
 

35. Ar ôl ennill gwobr arian ym mis Mehefin, parhaodd hyfforddiant 
Llythrennedd Carbon i staff dros dymor yr hydref. Mae 50% a mwy o’r 
staff wedi cael hyfforddiant erbyn hyn. Mae hwn yn gwrs sy’n agored i 
Ymddiriedolwyr, ac rydyn ni’n gweithio gyda’r Rheolwr Llywodraethu i’w 
gynnwys yn rhaglen hyfforddi’r Ymddiriedolwyr. 
 
Ffyrdd o weithio 

 
36. Parhaodd ymdrechion sylweddol i ganolbwyntio ar adolygu polisi ac 

arferion: parhaodd yr Amgueddfa i wella ei phrosesau ar gyfer rheoli a 
monitro amgylcheddol trwy gynllun BS8555 SEREN (dyfarniad blynyddol 
cydnabyddedig y DU). Roedd disgwyl yr asesiad blynyddol nesaf yn 
Chwarter 4, Ionawr – Mawrth 2024. 
 

37. Roedd yr Amgueddfa yn defnyddio’r data yn fwy gweithredol yn ystod y 
flwyddyn adrodd i fonitro effeithlonrwydd a chodi ymwybyddiaeth a 
pherchenogaeth ar draws adrannau o sut y gallen nhw fonitro’n well a 
gwella eu meysydd cyfrifoldeb. 

 
38. Amlinellodd yr adroddiad fod ymdrechion sylweddol yn parhau i 

ganolbwyntio ar adolygu polisïau ac arferion yn y meysydd canlynol; 
 
• Teithio busnes cynaliadwy 
• Caffael, yr economi gylchol a gwastraff 
• Cydweithio ac ymchwil 
• Adolygiad rheoli gwastraff 

 
39. Hefyd, roedd yr adroddiad yn amlinellu ffocws gweithgarwch yn Chwarteri 

3 – 4 2023/2024. 
 

40. Nododd y Cadeirydd fod hwn yn agenda enfawr y mae’n rhaid ei 
hymgorffori ac adrodd arni i’r Bwrdd bob chwarter er mwyn tynnu sylw at 
gynnydd. Hefyd, roedd angen i’r Bwrdd sicrhau bod Datblygu Cynaliadwy 
yn cael ei gynrychioli’n ddigonol drwy strwythur pwyllgorau’r Amgueddfa. 
 

41. Ar ôl i’r Ymddiriedolwyr bwyso a mesur yr adroddiad a’r holl faterion a 
goblygiadau sydd ynddo. 

 
PENDERFYNWYD: Nodi cynnwys yr adroddiad. 
 
Eitem 6. Adroddiad chwarterol i’r Bwrdd ar Ailddatblygu Amgueddfa Lechi 
Cymru a’r wybodaeth ddiweddaraf am yr Oriel Gelf Gyfoes 
Cyflwynydd: Kath Davies, Cyfarwyddwr Casgliadau ac Ymchwil 
 

https://intranet.museumwales.ac.uk/staff-directory/?string=&id=25&option=dept

42. Darparodd y Cyfarwyddwr Casgliadau ac Ymchwil y diweddariad 
chwarterol canlynol i’r Bwrdd ar Broject Ailddatblygu Amgueddfa Lechi 
Cymru a’r Oriel Gelf Gyfoes. 
 
 
 
Ailddatblygu Amgueddfa Lechi Cymru 
 

43. Byddai ailddatblygu Amgueddfa Lechi Cymru, Llanberis drwy Broject 
Llewyrch o’r Llechi, yn cefnogi lles drwy lefydd a phrofiadau ysbrydoledig. 
Gellid crynhoi’r gwaith fel a ganlyn: 
 
• Gwaith cadwraeth ar adeiladau Gilfach Ddu sy’n rhan o Amgueddfa 

Lechi Cymru, Llanberis.  
• Gwella mynediad a datblygu cyfleusterau a mannau ymwelwyr sy’n 

cefnogi creu crefftau, dylunio a sgiliau traddodiadol.   
• Datblygu’r hwb ar gyfer Safle Treftadaeth y Byd UNESCO Tirwedd 

Llechi Gogledd-orllewin Cymru, gan wella’r dehongli ar y safle ac yn 
ddigidol. 

 
44. Roedd Faithful and Gould wedi eu comisiynu drwy Fframwaith Pagabo i 

reoli’r project a chontractio Tîm Dylunio i ddatblygu a chyflwyno 
cynlluniau’r project.  
 

45. Rural Office for Architecture oedd y prif bensaer sy’n gweithio gyda 
gwasanaethau proffesiynol eraill a gontractiwyd gan Faithful and Gould 
trwy Fframwaith Pagabo.  
 

46. Cafodd briff manwl ei ddatblygu a’i fireinio yn dilyn nifer o weithdai gyda 
Faithful and Gould a’r Tîm Dylunio yn ystod mis Gorffennaf ac Awst 2023. 
Datblygwyd rhaglen y project gyda Faithful and Gould i ddangos y cerrig 
milltir a’r amserlen gyffredinol ar gyfer cyflawni camau gwahanol y 
project. 
 

47. Amcangyfrif o’r gost ar gyfer Cam 1 y project oedd £12,383,000 miliwn, a 
chadarnhaodd y Cyfarwyddwr Casgliadau ac Ymchwil fod ychydig dros 
50% o’r cyllid ar gyfer y cam hwn (£6.2m) wedi’i sicrhau drwy’r Cyllid 
Ffyniant Bro. 
 

48. Cadarnhaodd y Cyfarwyddwr bod rhaid gwario’r cyllid Ffyniant Bro erbyn 
mis Mawrth 2025, a bod angen gwario arian arall a ddyrannwyd erbyn mis 
Mawrth 2026. 
 

49. Roedd Faithful and Gould, ymgynghorwyr y project, wedi cyhoeddi 
adroddiad cam 1 i’r Amgueddfa ar 08/09/23 gyda chostau diweddaraf y 
project a oedd yn dod i gyfanswm o £15,700,664 sef cynnydd o £3.3m i’r 
project.  
 

50. Cadarnhaodd y Cyfarwyddwr fod amcangyfrifon yn cael eu cysoni ar hyn o 
bryd i bennu ble a pham y digwyddodd yr amrywiadau. Er bod disgwyl rhai 
costau uwch oherwydd y cyfraddau chwyddiant uchel presennol, roedd 

https://intranet.museumwales.ac.uk/staff-directory/?string=&id=25&option=dept

cynnig RIBA 1 hefyd yn cynnwys rhai cyfleusterau ychwanegol nad oedd 
yn rhan o’r astudiaeth ddichonoldeb wreiddiol a gynhaliwyd yn 2020.  
 

51. Roedd Tîm y Project yn hyderus y gellid lleihau rhai meysydd ac roedd 
wedi gofyn am naratif manylach o’r costau i gefnogi’r gwaith cysoni hwn. 
 

52. Er mwyn sicrhau cyllid cyfatebol Llywodraeth Cymru ar gyfer y project, 
paratowyd Achos Busnes a oedd yn dilyn methodoleg Llyfr Gwyrdd 
Trysorlys y DU gyda chefnogaeth The Funding Centre. Cyflwynwyd Achos 
Amlinellol Strategol (SOC) i Lywodraeth Cymru ar 7 Mehefin 2023 gyda 
chais am £2.1m o gyllid, dros ddwy flynedd. Roedd yr Amgueddfa wedi 
derbyn rhywfaint o adborth cychwynnol ar y SOC gan gydweithwyr 
Llywodraeth Cymru, wedi ymateb i’r sylwadau hyn ac wedi ailgyhoeddi 
SOC diwygiedig ar 05 Medi 2023. 
 

53. Ochr yn ochr â’r broses Achos Busnes, trefnwyd asesiad annibynnol gan 
dîm adolygu gan yr Integrated Assurance Hub (IAH).   
 

54. Cadarnhaodd y Cyfarwyddwr fod cyfarfod cynllunio wedi’i gynnal gyda’r 
tîm ac aelodau allweddol o dîm yr Amgueddfa ar 12 Medi 2023 i 
gadarnhau’r Cylch Gorchwyl a gyflwynwyd a’r trefniadau ar gyfer yr 
adolygiad.  
 

55. Roedd yr adolygiad dan Gateway 1 wedi’i drefnu ar gyfer 2-4 Hydref 2023. 
Byddai nifer o randdeiliaid mewnol ac allanol yn cael eu cyfweld fel rhan o’r 
broses. Cafodd Ffurflen Asesu Risg Posibl (RPA) ddiwygiedig ei chyflwyno 
i’r IAH hefyd. 
 

56. O ran codi arian, cadarnhaodd y Cyfarwyddwr Datblygu Busnes fod 
Adroddiad Dichonoldeb Codi Arian wedi’i gomisiynu gan Dîm Codi Arian 
Amgueddfa Cymru a fyddai’n helpu i lywio’r dull o ddod o hyd i weddill yr 
arian cyfatebol. 
 

57. Ar ben hynny, roedd y Cyfarwyddwr Datblygu Busnes yn falch o gadarnhau 
bod mynegiant o ddiddordeb i Gronfa Treftadaeth y Loteri Genedlaethol 
wedi bod yn llwyddiannus. Ar hyn o bryd roedd cais am arian datblygu gan 
y Loteri Genedlaethol yn cael ei ddatblygu yn barod i’w gyflwyno erbyn 16 
Tachwedd 2023. Roedd disgwyl penderfyniad ar y cais hwnnw tua mis 
Ionawr 2024.  
 

58. Byddai’r cam datblygu yn para o fis Chwefror y flwyddyn nesaf i fis Medi, 
gyda chyflwyniad Cam 2 ym mis Hydref 2024. Cadarnhaodd y 
Cyfarwyddwr fod yr amserlen wedi’i diffinio gan y gofyniad o ran y cyllid 
Ffyniant Bro i wario’r arian a dod o hyd i’r cyllid cyfatebol mewn da bryd. 
 

59. Yn eu hadborth ar y mynegiant o ddiddordeb, roedd y Loteri Genedlaethol 
wedi mynegi pryderon am yr amserlen, ond roeddent yn ymwybodol o’r 
ffaith bod yr Amgueddfa wrthi’n cynnal trafodaethau gyda Chyngor 
Gwynedd am unrhyw estyniad amser posibl. 
 

60. Roedd o leiaf £4 miliwn o fwlch cyllid ar hyn o bryd, y byddai angen i’r 
Amgueddfa ddod o hyd iddo fel rhan o’r elfen cyllid cyfatebol, felly byddai’r 

cais i’r Loteri Genedlaethol yn gofyn am y swm hwnnw o leiaf. Fodd 
bynnag, roedd modd i’r Amgueddfa ofyn am ragor o arian gyda chynlluniau 
da yng nghamau ymgeisio un a dau y project.  
 
Yr Oriel Celf Gyfoes 
 

61. Rhoddodd y Cyfarwyddwr Casgliadau ac Ymchwil ddiweddariad i’r bwrdd 
ar yr Oriel Celf Gyfoes Genedlaethol i Gymru. 
 

62. Yn ddiweddar, roedd partneriaid cyflawni, sef Amgueddfa Cymru, Cyngor 
Celfyddydau Cymru a Llyfrgell Genedlaethol Cymru, wedi diweddaru a 
chytuno ar yr Achos Busnes Gweithredol (OBC). Roedd yr OBC bellach yn 
nwylo Llywodraeth Cymru ac mae’n destun Adolygiad Gateway ar hyn o 
bryd. Roedd nifer o gydweithwyr Amgueddfa Cymru, partneriaid arweiniol, 
aelodau rhwydwaith yr oriel a chydweithwyr rhanddeiliaid yn cael eu 
cyfweld fel rhan o’r broses.  
 

63. Byddai canlyniad yr adolygiad yn pennu statws gweithredol y fenter ac a 
oedd cymeradwyaeth i barhau i ddatblygu i Achos Busnes Llawn (FBC) neu 
a oedd Gweinidogion angen gwaith pellach gan y partneriaid arweiniol neu 
angen gwneud gwaith craffu pellach. Cadarnhaodd y Cyfarwyddwr fod 
disgwyl yr adborth ar yr adolygiad yr wythnos hon. 
 

64. Roedd cwmni Rural Office for Architecture wedi cwblhau ei adolygiadau o 
adeiladau’r naw oriel a ddewiswyd i ffurfio rhwydwaith gwasgaredig Oriel 
Celf Gyfoes Genedlaethol i Gymru. 
 

65. Yn ddiweddar, anfonwyd adroddiadau cryno o ganfyddiadau, ynghyd â 
chostau amlinellol ar gyfer y gwaith uwchraddio sydd ei angen, i’r naw oriel 
gan Gyngor Celfyddydau Cymru, ynghyd â llythyrau yn eu gwahodd i 
wneud cais am gyllid cyfalaf i ymgymryd â’r gwaith angenrheidiol. Roedd 
yr amser i’r orielau wneud eu ceisiadau yn dynn iawn, gyda’r dyddiad cau 
ar 14 Medi 2023. 
 

66. Roedd y Cyfarwyddwr Project llawrydd a’r Cyfarwyddwr Creadigol a 
benodwyd gan Amgueddfa Cymru wedi bod yn cyfarfod ag orielau i 
weithio drwy unrhyw ansicrwydd a chefnogi disgwyliadau. Roedd yn 
ofynnol i orielau ymgymryd â’r gwaith cyfalaf ac ymrwymo’r holl wariant 
erbyn diwedd mis Mawrth 2025. 
 

67. Roedd cytundeb partneriaeth rhwng y partneriaid arweiniol, Amgueddfa 
Cymru, Cyngor Celfyddydau Cymru a Llyfrgell Genedlaethol Cymru, wedi 
cael ei ddrafftio gan yr Amgueddfa mewn ymgynghoriad â’r cyfreithwyr 
Geldards. Roedd gan yr Amgueddfa nifer o bryderon ynghylch y cytundeb 
drafft, a chynhaliwyd cyfarfod tair ffordd i ddechrau mynd i’r afael ag 
unrhyw bryderon. Cydnabu partneriaid fod angen ailysgrifennu’r cytundeb 
yn sylweddol os oedd am sefydlu strwythur llywodraethu effeithiol a 
chynhyrchiol. 
 

68. Cadarnhaodd y Cyfarwyddwr Casgliadau ac Ymchwil y byddai’r cytundeb 
partneriaeth diwygiedig yn cael ei rannu gyda’r Bwrdd a’r Uwch Dîm Rheoli 
ar ôl ei gwblhau. 

https://intranet.museumwales.ac.uk/staff-directory/?string=&id=25&option=dept

69. Ar ôl i’r Ymddiriedolwyr bwyso a mesur yr adroddiad a’r holl faterion a 

goblygiadau sydd ynddo. 
 
PENDERFYNWYD: Nodi’r Adroddiad Chwarterol i’r Bwrdd ar Ailddatblygu 
Amgueddfa Lechi Cymru a’r Diweddariad ar yr Oriel Celf Gyfoes. 
 
Eitem 7. Adroddiad chwarterol i’r Bwrdd – Cyflawni yn erbyn y Cynllun 
Gweithredu Ehangu Ymgysylltiad a Chynllun Gweithredu Cymru Wrth-hiliol 
Cyflwynydd: Nia Williams, Cyfarwyddwr Addysg a Rhaglenni Cyhoeddus  
 

70. Datblygwyd y cynllun gweithredu ar y cyd â Chyngor Celfyddydau Cymru, 
ac mae ar gael drwy’r ddolen ganlynol, Cynllun Gweithredu Ehangu 
Ymgysylltiad | Amgueddfa Cymru.  
 

71. Rhoddodd y Cyfarwyddwr Addysg a Rhaglenni Cyhoeddus ddiweddariad i’r 
Bwrdd ar y cynnydd a wnaed yn erbyn yr egwyddorion allweddol yn y 
Cynllun Gweithredu Ehangu Ymgysylltiad yn ystod Chwarter 2, a oedd yn 
cwmpasu mis Gorffennaf-Medi 2023. 

 
72. Tynnodd yr adroddiad sylw at gamau gweithredu a’r camau nesaf o dan yr 

adrannau Arweinyddiaeth ac Atebolrwydd, Democratiaeth Ddiwylliannol, 
Cydraddoldeb a’r Gymraeg, Gwasanaethau Hygyrch, Datblygu’r Gweithlu a 
Hyfforddiant i Staff, a Chyfathrebu a Brandio.  

 
Arweinyddiaeth ac Atebolrwydd 

 
73. Mewn cydweithrediad â Chyngor Celfyddydau Cymru a’r Tasglu, sy’n 

cynnwys cynrychiolwyr cymunedau a sefydliadau sy’n arbenigo mewn 
materion gwrth-hiliaeth, roedd yr Amgueddfa wedi datblygu ffyrdd amgen 
o fesur effaith y gwaith hwn. Byddai’n cael ei dreialu yn ystod chwarteri 3 
a 4 a’i drafod gyda thîm Rhaglenni Strategol a Phroject y Llywodraeth. 
 

74. Bu ychydig o oedi cyn trefnu cyfarfod cynnydd ar y cyd rhwng y Bwrdd ac 
aelodau o gyngor Cyngor Celfyddydau Cymru. Y gobaith oedd y byddai 
cyfarfod yn cael ei drefnu cyn diwedd y flwyddyn. Byddai adroddiad 
cynnydd RAG (Coch/Ambr/Gwyrdd) manwl ar gyflawni’r Cynllun 
Gweithredu Ehangu Ymgysylltiad yn cael ei adolygu yn y cyfarfod i 
ystyried y meysydd sydd angen sylw pellach. 

 
Democratiaeth Ddiwylliannol 
 

75. Roedd yr Amgueddfa yn ymgorffori ffyrdd o ddathlu amrywiaeth 
ddiwylliannol yn ei rhaglenni cyhoeddus. Yn ystod y chwarter hwn, er 
enghraifft, cafodd cynnwys Iaith Arwyddion Prydain, dehonglwyr byw ar y 
safle a llwyfannau cerddoriaeth fyw eu cynnwys yng Ngŵyl Fwyd 
Amgueddfa Cymru a guradwyd gan New Heights, Gorwelion BBC, 
Cynhyrchwyr Amgueddfa Cymru a Tafwyl. 
 

76. Roedd Rhaglen Safbwynt(iau) gydag Amgueddfa Cymru ar y gweill gyda 
saith sefydliad celfyddydau gweledol wedi’u penodi i weithio gyda saith 
safle Amgueddfa Cymru.  

https://amgueddfa.cymru/nodau/gweledigaeth-ymrwymiadau-a-gwerthoedd/cynllun-gweithredu-ehangu-ymgysylltiad/
https://amgueddfa.cymru/nodau/gweledigaeth-ymrwymiadau-a-gwerthoedd/cynllun-gweithredu-ehangu-ymgysylltiad/

77. Gyda Chyngor Celfyddydau Cymru a’r saith sefydliad celfyddydau 

gweledol roedd yr Amgueddfa hefyd wedi comisiynu saith gweithiwr 
creadigol proffesiynol o gefndiroedd diwylliannol ac ethnig amrywiol i 
weithio gyda’r Amgueddfa dros y ddwy flynedd nesaf. Cynhaliwyd 
diwrnod dysgu a datblygu ym mis Gorffennaf gyda holl aelodau’r fenter. 

 
78. Roedd grwpiau gorchwyl a gorffen a sefydlwyd gydag unigolion a 

sefydliadau cymunedol yn gweithio ar ddad-drefedigaethu gwrthrychau a 
fyddai’n llywio arddangosfeydd newydd fel rhan o’r rhaglen. 

 
79. Yn unol â’r siarter ar gyfer dad-drefedigaethu casgliad Amgueddfa Cymru, 

Siarter-dad-drefedigaethu-Casgliad-AC.pdf (amgueddfa.cymru), byddai’r 
Strategaeth Datblygu’r Casgliad newydd yn canolbwyntio ar fwy o 
amrywiaeth wrth gasglu; pwyslais newydd ar gomisiynu, a chasglu ymateb 
cyflym. 

 
Cydraddoldeb a’r Gymraeg 
 

80. Cadarnhaodd y Cyfarwyddwr Addysg a Rhaglenni Cyhoeddus fod 
Adroddiad Blynyddol y Gymraeg wedi’i gyhoeddi ym mis Awst. Roedd 
grwpiau Gorchwyl a Gorffen yn cael eu sefydlu i fwrw ymlaen â’r 
argymhellion iaith Gymraeg a Chydraddoldeb, Amrywiaeth a 
Chynhwysiant yn yr Adolygiad Teilwredig. 
 
Gwasanaethau Hygyrch 
 

81. Mewn partneriaeth â Chyngor Celfyddydau Cymru, datblygwyd safonau 
nod barcud drafft gan Richie Turner Associates a phobl F/fyddar ac anabl. 
Roedd disgwyl y cynlluniau terfynol ddiwedd mis Medi. Roedd straeon 
gweledol yn cael eu datblygu ar gyfer Amgueddfa Genedlaethol Caerdydd 
a Sain Ffagan. 
 
Datblygu’r Gweithlu a Hyfforddiant i Staff 
 

82. Roedd hyfforddiant Iaith Arwyddion Prydain ar gyfer staff sy’n ymwneud 
â’r cyhoedd wedi parhau yn ystod y chwarter hwn. Hefyd, cafodd sesiwn 
hyfforddi peilot i staff ar wrth-hiliaeth ei chynnal a’i gwerthuso. Roedd 
ymarfer caffael llawn ar gyfer pecyn hyfforddi ar wrth-hiliaeth i holl 
aelodau’r staff yn cael ei ddatblygu, gyda hyfforddiant yn cael ei gyflwyno 
yn 2024. 
 
Cyfathrebu a Brandio 
 

83. Cydweithiodd y bartneriaeth Safbwyntiau ar hysbysebu’r cyfleoedd 
proffesiynol creadigol. Dywedodd canran uchel o ymgeiswyr nad oedd 
ganddyn nhw unrhyw brofiad blaenorol o weithio gyda Chyngor 
Celfyddydau Cymru nac Amgueddfa Cymru. Byddai datblygu ffyrdd mwy 
ystyrlon ac atyniadol o rannu a chyfathrebu gwaith ehangu ymgysylltiad a 
gwrth-hiliaeth yr Amgueddfa yn ganolbwynt gwaith y Tasglu yn chwarter 
3. 
 

https://amgueddfa.cymru/media/53370/Siarter-dad-drefedigaethu-Casgliad-AC.pdf

84. Hefyd, roedd yr adroddiad yn tynnu sylw at feysydd yr oedd angen gwaith 
pellach arnynt yn ystod Chwarter 2 2023/24. 
 

85. Ar ôl i’r Ymddiriedolwyr bwyso a mesur yr adroddiad a’r holl faterion a 
goblygiadau sydd ynddo. 

 
PENDERFYNWYD: Nodi cynnwys yr adroddiad 
 
Eitem 8. Adroddiad Blynyddol a’r Blaengynllun ar gyfer Addysg a Rhaglenni 
Cyhoeddus 
Cyflwynydd: Nia Williams, Cyfarwyddwr Addysg a Rhaglenni Cyhoeddus  
 

86. Roedd yr adroddiad yn darparu Adroddiad Blynyddol i’r Bwrdd 
Ymddiriedolwyr ar waith Addysg a Rhaglenni Cyhoeddus yn y flwyddyn 
ariannol 2022/23.  
 

87. I gefnogi’r gwaith o gyflawni Amgueddfa Cymru 2030 ac adlewyrchu’r 
newidiadau a wnaed mewn ymateb i Covid-19, cyhoeddwyd strategaeth ar 
gyfer Rhaglenni Cyhoeddus a Chynllun Gweithredu cysylltiedig y llynedd, 
gweler Strategaeth Rhaglenni Cyhoeddus 2022-2027 Amgueddfa Cymru. 
Fel y manylwyd yn y strategaeth, prif bwrpas Rhaglenni Cyhoeddus 
Amgueddfa Cymru oedd: 
 
• Sicrhau bod pawb yn cael eu cynrychioli.    
• Ysbrydoli creadigrwydd a dysgu am oes. 
 

88. Cynlluniwyd rhaglenni i ganolbwyntio ar ehangu a chynyddu ymgysylltiad ag 
Amgueddfa Cymru a chawsant eu cyd-ddatblygu gyda phartneriaid a 
chyfranogwyr a byddent yn cael eu cyflwyno’n ddwyieithog, ac yn cefnogi 
rhuglder yn y Gymraeg.  

 
89. Mae’r uchafbwyntiau canlynol wedi’u hamlinellu yn yr adroddiad:  

 
90. Sefydlu Rhaglen Digwyddiadau hybrid llwyddiannus wedi’u cydgynhyrchu 

gyda 231,686 yn cymryd rhan.  
 

91. Cynnal statws y darparwr addysg mwyaf y tu allan i’r ystafell ddosbarth, 
gyda 214,902 yn cymryd rhan yn y rhaglen ysgolion hybrid.  

 
92. Ymwneud â 1,077,086 o bobl yn arddangosfeydd Amgueddfa Cymru mewn 

lleoliadau ledled Cymru. 
 

93. Cefnogi 604 o wirfoddolwyr a chynnal Buddsoddwyr mewn Gwirfoddoli heb 
unrhyw argymhellion ar gyfer gwella.  

 
94. Sicrhau £1,215,976 o gyllid uniongyrchol i gefnogi’r gwaith o ddarparu 

rhaglenni cyhoeddus. 
 

95. Ar ôl i’r Ymddiriedolwyr bwyso a mesur yr adroddiad a’r holl faterion a 
goblygiadau ynddo. 

 

https://amgueddfa.cymru/amdano/polisi/strategaeth-rhaglenni-cyhoeddus-2022-27/

PENDERFYNWYD: Nodi’r Adroddiad Blynyddol a’r Blaengynllun ar gyfer Addysg a 
Rhaglenni Cyhoeddus. 
 
Eitem 10. Adroddiad Cyllid diwedd mis Gorffennaf  
Cyflwynydd: Phil Bushby, Cyfarwyddwr Adnoddau Corfforaethol. 
 

96. Rhoddodd y Cyfarwyddwr Adnoddau Corfforaethol ddiweddariad cyllid i’r 
Ymddiriedolwyr ar gyfer mis Gorffennaf 2023. 
 

97. Roedd Cymorth Grant Refeniw o £9.1m wedi’i dynnu i lawr am y 4 mis 
cyntaf am y flwyddyn, yn unol â’r gofynion arian parod disgwyliedig.  

 
98. Nid oedd yr is-gwmni masnachu wedi cyrraedd ei darged incwm am 4 fis 

cyntaf y flwyddyn, gydag elw net o £298,000, sef £104,000 yn llai na’r 
gyllideb. Er bod manwerthu ac arlwyo mewnol yn rhagori ar y gyllideb, 
roedd diffygion yn y gyllideb ar gyfer incwm meysydd parcio a llogi 
lleoliadau. Gosodwyd y targed incwm codi arian refeniw anghyfyngedig am 
y flwyddyn ar £750,000, gyda throsglwyddiadau o gronfeydd preifat 
anghyfyngedig yn cael eu cronni bob mis. 
 

99. Roedd yr incwm gwirioneddol a gynhyrchwyd gan adrannau am y flwyddyn 
hyd yma dros £83,000, gan gynnwys incwm sylweddol o werthiant 
tocynnau a ffioedd benthyca. 
 

100. Costau staff y flwyddyn hyd yma oedd £7.9m, sef llai na £0.1m dros y 
gyllideb. Y costau gweithredu craidd ar gyfer y flwyddyn hyd yma oedd 
£2.2m, £0.3m o dan y gyllideb. Roedd y tanwariant hwn ar ddechrau’r 
flwyddyn yn adlewyrchu patrymau gwariant cyffredinol yn y blynyddoedd 
blaenorol. 

 
101. Cafodd y cyfrif Cronfa Refeniw Wrth Gefn/Argyfwng ei reoli’n weithredol 

a galluogodd hyn i arbedion gael eu hailddosbarthu yn unol â blaenoriaethau 
Amgueddfa Cymru. 
 

102. Byddai gwariant cyfalaf yn cynyddu yn unol â’r rhagolygon ac roedd 
disgwyl iddo gael ei ddefnyddio’n llawn.  

 
103. Er bod gweithredu’r taliad costau byw anghyfunol ym mis Awst wedi 

costio £1.29m heb ei gyllidebu, dywedodd y Cyfarwyddwr Adnoddau 
Corfforaethol fod arbedion yn ystod y flwyddyn wedi’u nodi i dalu am hyn a 
bod cyllidebau diwygiedig wedi’u rhoi i adrannau yr effeithiwyd arnynt.  
 

104. Nid oedd y newidiadau hyn wedi’u hadlewyrchu fesul llinell yn y rhagolwg, 
ond yn gyffredinol, roedd disgwyl i’r sefyllfa a ragwelir ar gyfer 2023/24 
fod yn unol â’r hyn a gyllidebwyd. Fodd bynnag, roedd Cyfarwyddwyr yn 
parhau i gynnal trafodaethau pellach ynghylch arbedion pellach, er mwyn 
mynd i’r afael â sut i fodloni’r codiad cyflog blynyddol os oedd yn uwch na’r 
swm a gyllidebwyd o 2%. 
 

105. Gwnaeth y Cyfarwyddwr Adnoddau Corfforaethol sylw ar effaith negyddol 
pwysau costau byw yr oedd yr Amgueddfa yn dechrau ei gweld ar incwm 
Mentrau. 

106. Amlygodd y Cyfarwyddwr Datblygu Busnes fod pwysau costau byw yn 

cael effaith ar ymddygiad ymwelwyr yng nghaffis a siopau’r Amgueddfa.  
 

107. Ar ben hynny, roedd yr Amgueddfa yn wynebu cynnydd gan gyflenwyr, ond 
nid oedd yr Amgueddfa yn trosglwyddo’r costau cynyddol hyn i’r cwsmer 
gan fod costau byw yn profi’n anodd ar hyn o bryd.  
 

108. Dywedodd y Cyfarwyddwr Datblygu Busnes mai’r ffrydiau incwm eraill a 
oedd dal heb adfer yn llawn i’r lefelau cyn Covid oedd adloniant 
corfforaethol a ffilmio masnachol. Fodd bynnag, roedd y tîm wedi cyrraedd 
hanner blwyddyn, a byddai’n gweithio’n galed i edrych ar yr hyn sy’n bosibl 
o fewn gweddill y flwyddyn ariannol hon.  
 

109. Dywedodd y Cadeirydd y byddai diweddariad ariannol pellach yn cael ei 
gyflwyno yng nghyfarfod mis Rhagfyr y Bwrdd. Byddai hyn yn rhoi’r darlun 
ariannol diweddaraf, a gobeithio y bydd sefyllfa gyllidebol yr Amgueddfa ar 
gyfer y flwyddyn nesaf yn gliriach erbyn hynny. 

 
110. Ar ôl i’r Ymddiriedolwyr bwyso a mesur yr adroddiad a’r holl faterion a 

goblygiadau sydd ynddo. 
 
PENDERFYNWYD: Nodi diweddariad Adroddiad Cyllid diwedd mis Gorffennaf. 
 
Eitem 11. Adroddiad Adnoddau Dynol Blynyddol a Dangosyddion Perfformiad 
Allweddol. 
Cyflwynwyr: Phil Bushby, Cyfarwyddwr Adnoddau Corfforaethol, Liz Connolly, 
Pennaeth Adnoddau Dynol 
 

111. Cyflwynodd y Pennaeth Adnoddau Dynol yr Adroddiad Adnoddau Dynol 
Blynyddol a diweddariad ar y Dangosyddion Perfformiad Allweddol i’r 
Bwrdd. 
 

112. Roedd y swyddogaeth Adnoddau Dynol yn gweithredu’r system Adnoddau 
Dynol “CIPHR” a oedd yn dal holl ddata gweithwyr, ac eithrio hyfforddiant a 
gynhaliwyd yn y system TWF. Roedd yr Amgueddfa wedi cyrchu’r 
systemau i gael 5 mlynedd o ddata a fyddai’n helpu’r sefydliad i nodi 
tueddiadau a gwneud penderfyniadau yn seiliedig ar ffigurau cywir. Roedd 
uchafbwyntiau’r adroddiad yn cynnwys: 

 
Cyfrif pennau a rhifau cyfwerth ag amser llawn  

 
113. Roedd yr adran hon o’r adroddiad yn edrych ar y niferoedd a gyflogir gan 

Amgueddfa Cymru. Roedd y trosolwg yn darparu ffigur Cyfwerth ag 
Amser Llawn (FTE) i nodi lefel yr adnoddau tra bod data Cyfrif Pennau’n 
darparu nifer yr unigolion llawn amser a rhan-amser a gyflogir fel 745 o 
staff. Dylid nodi bod 80 aelod o staff ar gontractau cyfnod penodol. 

 
114. Roedd yr adran hon yn nodi dosbarthiad a chydbwysedd rhwng y rhywiau 

ymysg staff Amgueddfa Cymru. Cadarnhaodd y Pennaeth Adnoddau 
Dynol fod cydbwysedd rhwng y rhywiau yn Amgueddfa Cymru yn 

gadarnhaol iawn, o blaid merched ar bob lefel bron ac eithrio rheolwyr 
canol. 
 
Absenoldeb  

 
115. Parhaodd y sector cyhoeddus i gofnodi’r lefelau uchaf o absenoldeb, gydag 

absenoldeb salwch cyfartalog yn 3.8%, o’i gymharu â’r 2.2% a gofnodwyd 
yn y sector preifat; mae hyn yn gyfystyr â 8.7 diwrnod yn y sector 
cyhoeddus a 5.2 diwrnod yn y sector preifat. Ar gyfartaledd, collwyd 10.60 
diwrnod ar gyfer pob gweithiwr (yn seiliedig ar FTE) yn Amgueddfa Cymru. 
 
Y Gymraeg - Ebrill 2023  

 
116. Roedd y system Adnoddau Dynol yn caniatáu i staff gofnodi eu lefelau 

hyfedredd eu hunain yn y system, a oedd o gymorth i olrhain cynnydd a 
newid. Roedd nifer y staff a oedd naill ai’n hyfedr neu’n uwch yn cynrychioli 
dros draean o’r holl staff a gyflogir. 
 
Recriwtio  

 
117.  Roedd Amgueddfa Cymru wedi bod yn defnyddio dulliau recriwtio 

gwahanol i ddenu cronfa amrywiol o ymgeiswyr. Roedd nifer cyfartalog yr 
ymgeiswyr ar gyfer rolau yn heriol gydag ambell swydd yn denu dim ond 
rhyw 2-3 ymgeisydd, tra bod eraill wedi denu 45 ar gyfer un swydd. Y 
cyfartaledd oedd 6 y swydd. Roedd hwn yn faes yr oedd Amgueddfa Cymru 
yn dechrau mynd i’r afael ag ef trwy ddulliau gwahanol ac uwchraddio’r 
system. Roedd y tîm Adnoddau Dynol yn ystyried cefnogi digwyddiadau 
recriwtio cymunedol ac yn datblygu deunyddiau ar sut i wneud cais, pa 
fathau o swyddi oedd ar gael a sut y gallai ymgeiswyr gael rhagor o fanylion 
a gwneud cais. 
 
Lles   

 
118.  Parhaodd Amgueddfa Cymru i gynnig cymorth lles i’w staff mewn sawl 

ffordd. Yn ystod 2022-23, bu 44 o atgyfeiriadau i wasanaeth iechyd 
galwedigaethol, 27 galwad i Care First am gymorth cwnsela, a dewiswyd 3 
chwnselydd preifat. 
 
Trosiant staff  

 
119. Er bod 2022 a 2023 yn dangos cynnydd sylweddol mewn trosiant staff yn 

Amgueddfa Cymru, roedd yn dal i fod yn is na’r cyfartaledd a gofnodwyd yn 
y DU. Dywedodd y Pennaeth Adnoddau Dynol fod y cynnydd mewn trosiant 
wedi cynyddu ymdrechion recriwtio a chostau hysbysebu a dod o hyd i 
ymgeiswyr. 

 
Ethnigrwydd Staff Amgueddfa Cymru  

 
120. Cydnabu Amgueddfa Cymru fod cryn dipyn o waith i’w wneud o hyd i wella 

cynrychiolaeth unigolion o fwyafrifoedd byd-eang. Gan fod cynrychiolaeth 
gymharol isel gan Amgueddfa Cymru o hyd, roedd gwaith ar recriwtio a 
denu grwpiau heb gynrychiolaeth ddigonol yn flaenoriaeth. 

121. Hefyd, roedd yr adroddiad yn tynnu sylw at flaenoriaethau Dysgu a 

Datblygu, a nodwyd bod Adnoddau Dynol wedi llwyddo i ddarparu 92 o 
gyrsiau, digwyddiadau ac adnoddau i staff yn ystod 2023. 

 
122. O ran datblygu polisi, cadarnhaodd y Pennaeth Adnoddau Dynol fod 

polisïau newydd ar gyfer Cod Ymddygiad, Datrys Anghydfod a Rheoli 
Absenoldeb yn cael eu cyflwyno. 

 
123. Wrth gloi, dywedodd y Pennaeth Adnoddau Dynol fod yr Amgueddfa wedi 

ennill y wobr Buddsoddwyr mewn Pobl yn 2020 yn dilyn asesiad Safon 
Efydd ar draws pob safle. Yr uchelgais oedd ennill Gwobr Arian yn holl 
safleoedd yr Amgueddfa, a dim ond 15% o gwmnïau sy’n gwneud cais am 
achrediad IIP sy’n cyflawni hyn. 
 

124. Diolchodd y Cadeirydd i’r Pennaeth Adnoddau Dynol am adroddiad mor 
fanwl a gofynnodd am i’r gwaith gael ei roi at ei gilydd yn y Cynllun 
Cydraddoldeb Strategol. Byddai hefyd yn croesawu’r cyfle i gael 
trafodaethau pellach am gipio data amrywiaeth. 
 

125. Cadarnhaodd y Cyfarwyddwr Adnoddau Corfforaethol fod y Cynllun 
Cydraddoldeb Strategol presennol yn para rhwng 2022 a 2025. 
Cadarnhaodd y Pennaeth Adnoddau Dynol y byddai adolygiad dros dro yn 
cael ei gynnal eleni. Ategodd fod yr Adolygiad Teilwredig hefyd wedi 
edrych ar y cynllun ac wedi argymell y dylai’r cynllun gynnwys targedau yn 
erbyn cerrig milltir a nodi perchnogion tasgau. Cadarnhaodd y 
Cyfarwyddwr mai dyma fyddai rhai o’r gwelliannau i’w hystyried gan yr 
Amgueddfa. 

 
126. Ar ôl i’r Ymddiriedolwyr bwyso a mesur yr adroddiad a’r holl faterion a 

goblygiadau sydd ynddo. 
 
PENDERFYNWYD: Nodi’r Adroddiad Adnoddau Dynol Blynyddol a Dangosyddion 
Perfformiad Allweddol. 
 
Eitem 12.  Strategaeth Ystâd Flynyddol – Diweddariad 
Cyflwynydd: Phil Bushby, Cyfarwyddwr Adnoddau Corfforaethol. 
 

127. Cafodd y cynllun strategol ei ddrafftio yn 2021 a’i gymeradwyo gan y 
Pwyllgor Cynllunio, Perfformiad ac Adnoddau (PPRC) yn ystod y flwyddyn 
honno ac yna gan y Bwrdd ym mis Medi 2022.  
 

128. Rhoddodd y Cyfarwyddwr Adnoddau Corfforaethol ddiweddariad i’r 
Bwrdd mewn perthynas â’r cynnydd dros y 12 mis ers ei gymeradwyo. Dylid 
nodi bod Amgueddfa Cymru wedi penodi Pennaeth Adeiladau Dros Dro 
newydd yn ddiweddar a bod sesiwn hirach ar y gweill gydag ef wedi iddo 
gael ychydig fisoedd yn ei swydd. 
 

129. Roedd y cynllun wedi nodi ôl-groniad sylweddol gwerth £65m o waith 
cynnal a chadw a’r bwlch sy’n bodoli gyda’r cyllid oedd ar gael. Nododd y 
Bwrdd y ffaith fod y gwaith wedi’i flaenoriaethu a’r risgiau sy’n gysylltiedig 

â’r bwlch a gwariant cymeradwy o tua £3m bob blwyddyn i sicrhau y gallai’r 
amgueddfa barhau i fynd i’r afael â’r gwaith cyfalaf mwyaf brys a dybryd. 
 

130. Dywedodd y Cyfarwyddwr Adnoddau Corfforaethol fod £2.8m wedi’i wario 
ar brojectau amrywiol a amlinellwyd yn yr adroddiad, yn ystod 2022 i 2023. 
 

131. Roedd cynllun tebyg ar waith ar gyfer 2023-2024 gyda phrojectau 
allweddol wedi’u nodi yn yr adroddiad. Byddai’r gwaith yn sicrhau bod y 
materion mwyaf critigol yn cael sylw. Fodd bynnag, nid oedd dyrannu cyllid 
sydd ar gael i brojectau byth yn syml ac roedd yn dibynnu ar farn y tîm 
Cyfalaf ac Adeiladau. 
 

132. Amlygodd y Cyfarwyddwr Adnoddau Corfforaethol y canlynol o’r flwyddyn 
ddiwethaf. 

 
133. Roedd her aruthrol o hyd gyda rhywfaint o gyllid ychwanegol wedi’i nodi. 

Yn ogystal, roedd yr her yn newid yn barhaus. Dangoswyd hyn gan broblem 
ddiweddar concrit RAAC (concrit awyredig awtoclafiedig cyfnerth) a’r 
diddordeb yn sefyllfa’r Amgueddfa mewn perthynas â hyn.  
 

134. Roedd y cynllun pum mlynedd yn cydnabod yr her, y risg a’r cyfyngiadau 
ariannol sy’n wynebu’r Amgueddfa. Felly, mae’n gynllun ceidwadol a oedd 
yn ceisio mynd i’r afael â’r materion mwyaf sylfaenol sydd wedi ôl-gronni. O 
fewn yr uchelgais cymedrol hwn, roedd y cynllun yn gweithio. Fodd bynnag, 
roedd yr her yn parhau, a’r risg yn cynyddu. Roedd angen arian sylweddol o 
hyd i fynd i’r afael â materion sylfaenol gydag ystâd yr Amgueddfa. 
 

135. Ar ôl i’r Ymddiriedolwyr bwyso a mesur yr adroddiad a’r holl faterion a 
goblygiadau sydd ynddo. 

 
PENDERFYNWYD: Nodi diweddariad y Strategaeth Ystâd Flynyddol. 
 
Eitem 13.  Diweddariad Llywodraeth Cymru 
Cyflwynydd: Ian Williams, Llywodraeth Cymru, Dirprwy Gyfarwyddwr Diwylliant 
 

136. Dechreuodd IW ei friff drwy fynegi diolchiadau’r Gweinidog i’r 
Ymddiriedolwr Dr Carol Bell am ei holl waith a’i hymrwymiad i’r Amgueddfa 
dros y 9 mlynedd diwethaf. 

 
137. Cadarnhaodd ymhellach fod y Gweinidog yn falch o gwrdd â’r Prif 

Weithredwr a’r Cadeirydd newydd yn eu cyfarfod cyntaf a gynhaliwyd yr 
wythnos hon. 
 

138. Cadarnhaodd IW fod adolygiad Gateway wedi’i gwblhau’r wythnos 
diwethaf a’i fod yn gobeithio rhannu’r adroddiad gyda’r Amgueddfa yn 
ystod yr wythnos nesaf. Cadarnhaodd fod rhai meysydd i’w gwella o ran 
llywodraethu a strwythur y project a risgiau y byddai angen mynd i’r afael â 
nhw. Hefyd, cadarnhaodd fod llawer o bethau cadarnhaol wedi’u hamlinellu 
yn yr adolygiad a’i fod yn sicr y gellid mynd i’r afael â’r rhain o fewn yr 
wythnosau nesaf. 

139. O ran cyllidebau 2024 / 2025, cadarnhaodd IW fod cyrff hyd braich wedi 
cael eu diogelu rhag toriadau yn ystod y flwyddyn ddiwethaf. Fodd bynnag, 
cadarnhaodd fod y Gweinidog wedi gofyn i’r cyrff hyd braich wneud gwaith 
cynllunio senarios a dadansoddi effaith, ar gyfer eu gwasanaethau, 
oherwydd gallai toriadau helaeth o bosibl gael eu cyflwyno i gyllidebau pob 
corff hyd braich yn ystod 2024-2025. 

 
140. Cadarnhaodd IW y byddai angen cynnal yr ymarfer hwn o amgylch 

cwantwm a graddfa o fewn yr wythnosau nesaf yn hytrach na misoedd er 
mwyn cynnal trafodaethau’r Cabinet. 

 
141. Diolchodd y Cadeirydd i IW am ei ddiweddariad gan awgrymu y dylid 

cynnal cyfarfod pellach i drafod camau gweithredu gydag IW a’r Uwch Dîm 
Gweithredol. Croesawodd IW y syniad hwn a chytunodd y byddai’n rhydd i 
gyfarfod ar unrhyw adeg i drafod ymhellach. 
 

142. Ar ôl pwyso a mesur y diweddariad a’r holl faterion a goblygiadau sydd 
ynddo, fe wnaeth yr Ymddiriedolwyr nodi, gyda diolch, Ddiweddariad 
Llywodraeth Cymru. 

 
PENDERFYNWYD: Byddai’r Uwch Dîm Gweithredol yn cynnal cyfarfod pellach 
gydag IW i drafod Project Gateway a chyllidebau 2024 25.  
 
Eitem 14. Penodiadau i Bwyllgorau’r Bwrdd a Byrddau Cynrychioladol – 
Diweddariad Llafar 
Cyflwynydd: Mark Petherick, Rheolwr Llywodraethu Corfforaethol 
 

143. Rhoddodd y Rheolwr Llywodraethu Corfforaethol ddiweddariad i’r 
Ymddiriedolwyr ar recriwtio Ymddiriedolwyr. Byddai ymgyrch ar y cyd i 
benodi 5 Ymddiriedolwr newydd yn cael ei chynnal ar y cyd â Llywodraeth 
Cymru rhwng mis Hydref a Rhagfyr 2023 
 

144. Yn ogystal, roedd yr Amgueddfa yn cynnal ei hymgyrch ei hun i benodi dau 
aelod allanol i’r Pwyllgor Archwilio, Risg a Sicrwydd (ARAC) gyda’r dyddiad 
cau ar 20 Hydref 2023. 

 
145. Hefyd, cadarnhaodd y Rheolwr Llywodraethu Corfforaethol ei fod yn 

gweithio ar gynllunio olyniaeth ar gyfer holl bwyllgorau’r bwrdd a byddai 
hyn yn cael ei adrodd i’r Pwyllgor Penodiadau a Thaliadau (ARC) ym mis 
Tachwedd ac yna i’r Bwrdd ym mis Rhagfyr. 

 
146. Ar ôl i’r Ymddiriedolwyr bwyso a mesur yr adroddiad a’r holl faterion a 

goblygiadau sydd ynddo. 
 
PENDERFYNWYD: Nodi’r diweddariad am recriwtio Ymddiriedolwyr. 
 
Eitem 15.  Cofnodion Pwyllgorau eraill 
 
Eitem 15.1 Cofnodion y Pwyllgor Cynghori Ymchwil – 19 Gorffennaf 2023. 

147. Cyflwynwyd cofnodion y Pwyllgor Cynghori Ymchwil a gynhaliwyd ar 19 
Gorffennaf 2023. 

148. Ar ôl i’r Ymddiriedolwyr bwyso a mesur yr adroddiad a’r holl faterion a 
goblygiadau sydd ynddo. 

PENDERFYNWYD: Nodi cofnodion y Pwyllgor Cynghori Ymchwil a gynhaliwyd ar 
19 Gorffennaf 2023. 

Eitem 15.2.  Y Pwyllgor Cynllunio, Perfformiad ac Adnoddau (PPRC) – 20 Mai 
2023. 

149. Cyflwynwyd cofnodion y Pwyllgor Cynllunio, Perfformiad ac Adnoddau 
(PPRC) a gynhaliwyd ar 20 Mai 2023. 

 
150. Ar ôl i’r Ymddiriedolwyr bwyso a mesur yr adroddiad a’r holl faterion a 

goblygiadau sydd ynddo. 

PENDERFYNWYD: Nodi cofnodion y Pwyllgor Cynllunio, Perfformiad ac 
Adnoddau a gynhaliwyd ar 20 Mai 2023. 

Eitem 15.3.  Cofnodion Ymddiriedolwyr Pensiwn – 17 Mai 2023. 
 

151. I’w cyflwyno i gyfarfod y Bwrdd ym mis Rhagfyr. 
 
Eitem 15.4   Cyfarfod ar y cyd y Pwyllgor Archwilio, Risg a Sicrwydd (ARAC) a’r 
Pwyllgor Cynllunio, Perfformiad ac Adnoddau (PPRC) – 21 Medi 2023 

152. I’w cyflwyno i gyfarfod y Bwrdd ym mis Rhagfyr. 
 
Eitem 16. Unrhyw Fater Arall 
 

153. Talodd y Cadeirydd deyrnged i’r Ymddiriedolwr Dr Carol Bell am ei 
gwasanaeth, ymroddiad ac ymrwymiad i’r Amgueddfa yn ystod y 9 
mlynedd diwethaf a diolchodd iddi’n bersonol am yr holl gefnogaeth a 
ddarparwyd ganddi yn ystod mis cyntaf y Cadeirydd gyda’r Amgueddfa. 
 

154. Estynnodd y Cadeirydd, yr Ymddiriedolwyr a’r Uwch Dîm Gweithredol eu 
dymuniadau gorau i CB at y dyfodol. 
 

155. Diolchodd yr Ymddiriedolwr CB i bawb am eu cefnogaeth yn ystod ei 
chyfnod gyda’r Amgueddfa a dywedodd fod yr Amgueddfa yn barod am 
gyfnod newydd i dyfu ac i sicrhau cynaliadwyedd y sefydliad a’r hyn y gallai 
ei gyflawni, a oedd o werth enfawr i’r genedl.  

 
156. Rhoddodd y Cyfarwyddwr Casgliadau ac Ymchwil ddiweddariad i’r Bwrdd 

ar gasgliad yr Amgueddfa yn sgil y digwyddiadau diweddar yn y British 
Museum. 
 

157. Gyda chasgliadau dros 100 mlwydd oed, dywedodd y Cyfarwyddwr 
Casgliadau ac Ymchwil fod prosesau cofnodi gydol y cyfnod hwn wedi bod 
yn amrywiol iawn, ond roedd hi’n hyderus bod systemau’r Amgueddfa yn 
gadarn. 
 

158. Cadarnhaodd y Cyfarwyddwr fod adolygiad trosfwaol wedi’i gynnal hyd 
yma a’i bod yn hyderus i roi sicrwydd i’r Bwrdd nad oedd eitemau o unrhyw 
werth ariannol sylweddol wedi’u camleoli, eu dwyn neu eu colli. O ran 
adrodd yn rheolaidd i’r Bwrdd, cadarnhaodd y Cyfarwyddwr fod dileu 

eitemau o’r casgliad, neu eitemau a gollwyd neu a symudwyd, yn cael eu 
hadrodd bob Chwarter. 
 

159. Nid oedd unrhyw fater arall. 
 

160. Diolchodd y Cadeirydd i’r Bwrdd a’r Uwch Dîm Gweithredol am ddau 
ddiwrnod cynhyrchiol iawn o gyfarfodydd.   

Diwedd cyfarfod cyhoeddus y Bwrdd 

 


